
కావ్యాలంకారసంగ్రహము







మాధుర్యము —

	చ.	
కనుఁగవకెంపు సార్ద్రనఖగౌరతియుం జెలు వొందు నొక్కయం

గన రతివేగశీర్ణమణికంకణనూపురహారవల్లి యై

మునుపటికన్నఁ బొల్పగు సముజ్జ్వలతం దగెఁ బాండుపత్త్ర యై

కొనల నిగిర్చి యున్నయతికోమలవల్లిమతల్లియో యనన్.

	క.	
కులశీలాద్యవిలంఘన, మిల ధైర్యం బొడలఁ దొడవు లిడఁ దడఁబడినన్

వెలయఁగ విభ్రమ మధిపుని, యలఘుగుణానుకృతి లీల యగు నె ట్లన్నన్.

ధైర్యము —

	మ.	
అతులైశ్వర్యసమగ్రుఁ డైననరసింహాధీశ్వరుం డేడ నీ

పితృవాచాపరతంత్ర నైవ్రతతతిం బెం పొందు నేనేడ నా

క్షితిపాలాగ్రణిపైఁ బ్రసక్తముగ నాచిత్తంబు సంధించినాఁ

డతనుం డక్కరొ నేఁటనుండి విషమాస్త్రాభిఖ్యుఁడౌ నెంతయున్.

విభ్రమము —

	చ.	
అదన నృసింహభూమిరమణాగ్రణి వచ్చిన సంభ్రమంబుతో

సుదతి నభోవలగ్నమునఁ జుక్కలపేరిటికంఠమాలయుం

బొదలుకుచాచలంబుల సముజ్జ్వలమేఖలయున్ ధరింపఁగా

నది క్రమ మయ్యెఁ దొయ్యలికి నక్రమ మయ్యె విలాసవైఖరిన్.

లీల —

	చ.	
ధర నకలంకభావమునఁ దామరసాహితునిన్ జయించు నా

హరిపదసక్తయై వెలుఁగు నారయఁ బ్రాజ్ఞులకు న్వసుంధరా

సురతరునూతనాభ్యుదయశోభ యొనర్చు యశఃపురంధ్రి యా

వరుఁ డగు శ్రీనృసింహుగుణవాసనఁ దానుఁ జెలంగుకైవడిన్.

	క.	
అళు కలుక ముదము నశ్రువు, గలిసినఁ గిలికించితంబు గడు నిష్టకథా

దుల నింగిత మెఱిఁగించుట, దలఁపఁగ మోట్టాయితంబు దగు నె ట్లన్నన్.

కిలికించితము —

	చ.	
పతి రచితాగసుం డదిరిపాటున వచ్చి దృఢోపగూహన

స్థితి నధరప్రవాళము గ్రసింప ససంభ్రమలోలహస్త యై

మతకరి చాలుఁ జాలు నిఁక మాదెస రాకు మటంచు నల్కతో

నతివ బొమ ల్ముడించె నయనాంబువు ఱెప్పల నప్పళించుచున్.

		 ఈ పేజీలో చివరి మార్పు 7 జనవరి 2022న 00:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

